
Shaktivinayaka Stuti Savarnikrita

సావర్ణికృతా  శక్తివినాయకస్తుతిః

॥ శ్రీగణేశాయ  నమః ॥
సావర్ణిరువాచ  ।
నమస్తే గణనాథాయై నమస్తే గణపాలక ।
చతుర్బాహుధరాయైవ  చతుర్బాహుధరాయ తే ॥ ౨౨॥
అనాద్యాయై హ్యనాద్యాయ పరేశాయై పరాత్మనే ।
భక్తవిఘ్నహరాయై తే భక్తవిఘ్నహరాయ చ ॥ ౨౩॥
హేరమ్బాయై నమస్తుభ్యం హేరమ్బాయ నమో నమః ।
లమ్బోదరస్వరూపాయై నమో లమ్బోదరాయ తే ॥ ౨౪॥
నానారూపధరాయైవ  నానారూపధరాయ చ ।
నమో నమో మహాదేవ్యై  దేవాధిపతయే నమః ॥ ౨౫॥
గజవక్త్రధరాయై  తే గజవక్త్రధరాయ  చ ।
శూర్పకర్ణస్వరూపాయై  శూర్పకర్ణాయ  తే నమః ॥ ౨౬॥
ఏకదన్తధరాయై చైకదన్తరూపిణే  నమః ।
మాయామోహహరాయైవ  మోహహర్త్రే నమో నమః ॥ ౨౭॥
స్వానన్దపురసంస్థాయై   నమః స్వానన్దవాసినే  ।
పరశ్వాదిధరాయై చ పరశ్వాదిధరాయ తే ॥ ౨౮॥
నమః సర్వప్రబోధాయై  నమః సర్వప్రబోధక  ।
మాయిభ్యో మోహదాత్ర్యై  తే మాయిభ్యో మోహదాయ చ ॥ ౨౯॥
ఢుణ్ఢిరాజ్ఞ్యై   నమస్తుభ్యం ఢుణ్ఢిరాజాయ  తే నమః ।
వక్రతుణ్డధరాయై   తే వక్రతుణ్డాయ   తే నమః ॥ ౩౦॥
సర్వాదిపూజ్యకాయై చ సర్వాదిపూజ్యకాయ తే ।
నమస్తే సర్వపూజ్యాయై సర్వపూజ్యాయ తే నమః ॥ ౩౧॥
అనన్తఖేలకారిణ్యై  హ్యనన్తఖేలకారిణే ।
నమో నమో మహాశక్తే నమః శక్తిధరాయ  తే ॥ ౩౨॥
నానాభేదకరాయై తే నానాభేదమయాయ చ ।
నమో నమః పరేశాయై పరేశాయ నమో నమః ॥ ౩౩॥

సావర్ణికృతా  శక్తివినాయకస్తుతిః

యా శక్తిః సైవ  విఘ్నేశో నాన్తరం విద్యతే క్వచిత్ ।
అజ్ఞానేన  మహాభాగౌ స్త్రీపుమ్భావః  ప్రదృశ్యతే  ॥ ౩౪॥
యత్ర వేదాదయోయోగినో దేవేశా విసిస్మిరే ।
తత్ర స్తోతుం చ కోఽహం తావల్పజ్ఞానప్రధారకః   ॥ ౩౫॥
భవతోర్దర్శనేనైవ   బోధయుక్తోఽహమఞ్జసా  ।
తేన స్తుతౌ గణాధ్యక్షౌయోగశాన్తిప్రదాయకౌ  ॥ ౩౬॥
ప్రయచ్ఛతం  మహాయోగమధునా మే నమామ్యహమ్ ।
భక్తిం చ భవతోర్మే తు సుదృఢాం దాతుమర్హథః  ॥ ౩౭॥
ఇత్యుక్త్వా దణ్డవద్భూమౌ  పపాత పదయోస్తయోః ।
మనుస్తౌ హర్షసంయుక్తావూచతుస్తం  మహీపతిమ్ ॥ ౩౮॥
(ఫలశ్రుతిః )
శక్తివినాయకావూచతుః  ।
శాన్తియోగం మహాభాగ లభసేయోగసేవయా ।
భక్తిం దృఢాం చ నౌ పాదే సదాఽఽదిత్యకుమారక ॥ ౩౯॥
భుక్త్వా మన్వన్తరం పూర్ణం  యశః స్థాప్య  జగత్త్రయే  ।
అన్తే స్వానన్దగో  భూత్వా బ్రహ్మభూతో  భవిష్యసి ॥ ౪౦॥
త్వయా కృతమిదం స్తోత్రం  సర్వసిద్ధిప్రదాయకమ్   ।
పఠతే శ‍ృణ్వతే చైవ  భవిష్యతి న సంశయః ॥ ౪౧॥
ఇతి సావర్ణికృతా  శక్తివినాయకస్తుతిః సమ్పూర్ణా ॥
- ॥ ముద్గలపురాణం  పఞ్చమః ఖణ్డః  । అధ్యాయః ౧౫ । ౫.౧౫। ౨౨-౪౧॥
- .. mudgalapurANaM pa nchamaH khaNDaH . adhyAyaH 15 . 5.15. 22-41..

